
Enformaziuns y Comunicaziuns

Coltivé la Parora de Dio: Dô che al è gnü motü fora les ultimes edemes i calëndri 
liturgics, orunse inće enformé de döes d’atres poscibilitês che al è por ester acompagnês 
dles letöres y dal vangelo dal dé inće sön i smartphones, y avëi ensciö cösc momont de 
spiritualité tla vita da vignedé. Por todësch: Por les porsones co à plü ienn i tesć por 
todësch, èl la poscibilité da se desćiarié jö debann la app ”Stundenbuch”, olache an ne 
ciafa nia mâ les letöres y le vangelo dal dé, mo inće la poscibilité da perié la liturgia dles 
Ores. Na secunda app todëscia - inće debann - à ennom ”Bibellese”. Tlò vëgnel pité 
vigne dé en tòch fora dla Bibia. Sce an lî vigne dé, spo àn t’en pêr d’agn lit fora döta la 
Sacra Scritöra. Por talian: Por chi co à plü ienn i tesć por talian, aconsiunse la plata 
internet www.laparola.it. Tlò ne ciafun nia mâ les letöres dal dé. Al vën inće pité na 
spligaziun cörta dai tesć, na sort de ”pordica online”, y an po se desćiarié jö ćinamai 
les letöres lites dant da zacai d’atri. Sön la medema plata ciafun inće en gröm d’atri 
impulsc por coltivé la spiritualité, danter l’ater les pordiches dal Papa.

Oraziun: En vëndres ai 19 de dezëmber ales 8 da sëra èl te capela da Oies na oraziun 
de Taizé, olache al vën perié, medité y ćianté en forma de Taizé. Düć è bel enviês.

Marćé: Dertan le proiet ”Laûr davert por la jonëza”, à les mitans dla scora mesana d’Al 
Plan pastlené de vigne sort de bel patüc por le marćé da Nadé. Düć è porchël enviês al 
marćé co vën tignì en domëgna ai 21 de dezëmber dô la gran mëssa, sön plaza de dlijia. 
Ći co vën trat ete, jarà en benefiziënza.

Prejentaziun: En domëgna ai 21 de dezëmber ales 15:30 vëgnel prejenté tal Museum 
Ladin Ćiastel de Tor le catalogh dla mostra ”Le cör dla ćiasa - la stüa tla Val Badia”. Lëite 
ciafun tesć de Helmut Stampfer, Hans Grießmair y Emanuel Valentin, con fotografies 
de Alfred Erardi y Gustav Willeit, y retrać da zacan tuć fora dai archifs.

Terza Domëgna d’Advënt - Gaudete, ann B, ai 14.12.14 - nr. 3

Dal vangelo dô San Jan, 1, 6 - 8.19 - 28
19Cösta è la testimonianza de Jan: Canche 
i iüdes â orćé da Ierùsalem enfora prei y 
lević da d’ël con la domanda: Ch’este pa 
tö?, 20àl confessé y n’à nia loghené; al à 
confessé: Iu ne sun nia le Messia. 21Ai l’à 
damané: Ch’este pa spo? Este Elìa? Y al à 

dit: I ne le sun nia. Este tö le profet? Al à respognü: Na. 22Danlò l’ài damané: Ch’este pa 
tö? I messun ti dé resposta a chi co s’à mené. Ći nen dijte pa de tè enstës? 23Al à dit: Iu 
sun la usc de chël co scraia tal desert: Avaliedi le tru al Signur!, desche le profet Isaìa 
à dit. Parora dal Signur. - Lalt a té, Gejù Crist!

Ch’este pa tö?

Gaudete - Ralegrésse, s’enviëia la domëgna da 
encö, terza d’Advënt. Y nos se ralegrun inće por i 13 

ministronć nös che i podun tó sö te nosta ploania. A d’ëi i vàl 
les mius aodanzes, che ai feji le sorvisc a Chël Bel Dio y ala 
Comunité emprömadedöt con ligrëza, mo inće con lezitonza y 
impëgn. Che l’ester sorvidëssa y sorvidù pòi i daidé crësce inće tla fede y tal raport de 
amizizia con Gejù. Döt le bun a:

Bëngnüs ai ministronć nös!
La comunité d’Al Plan ti aoda

döt le bun, sanité y benedisciun ai geniturs
Walter Pisching y Miriam Mutschlechner

por le Bato de picia SANDRA, ai geniturs
Nicol Alberti y Sandra Mutschlechner
por le Bato de picio MATEO, ai geniturs
Marco Migliorati y Jasmina Bajgoric

por le Bato de picia ALESSIA y dla oma enstëssa.

